
რ ონია ქარიშხლიან ღამეს მოევლინა ქვეყანას. ქარი 
მძვინვარებდა, კოკისპირულად წვიმდა და საშინე

ლი ჭექაქუხილისგან ყურთასმენა აღარ იყო. მატისის 
ტყეში ყველა არსება სოროებსა თუ სამალავებში შემძვრა
ლიყო. მხოლოდ ბოროტი, ველური ვიტრები, რომ ლებსაც 
ელვა და მეხი ყველაფერს ერჩივნათ, დაფრინავ დნენ ყა
ჩა ღთა ბუნაგის გარშემო, მატისის ციხის ირ გვლივ, და 
შემ ზარავად ყიოდნენ. 

ლუვისი საწოლში იწვა და მშობიარობდა. ძალიან რომ 
შეაწუხა ვიტრების ხმამ, მატისს უთხრა:

– დააფრთხე და გაყარე ეს საზიზღარი ველური ვიტრე
ბი, თორემ ისეთი გნიასია, ჩემი სიმღერა აღარ მესმის, მე 
კი სიწყნარე მჭირდება! 

ლუვისი თან მღეროდა და თან ბავშვს აჩენდა. ასე გაცი
ლებით უადვილდებოდა მშობიარობა. დარწმუნებული იყო, 
ბავშვი, რომელიც დედის სიმღერით მოევლინება ქვეყანას, 
აუცილებლად მხიარული და ბედნიერი გაიზრდებაო.

მატისმა მშვილდს დასტაცა ხელი, სათოფურიდან რამ
დენ იმე ისარი გასტყორცნა და ვიტრებს შეუძახა:

– დაიკარგეთ აქედან, ველურო და საზიზღარო ვიტრებო! 
ამაღამ შვილი უნდა შემეძინოს, ნუთუ ამდენს ვერ ხვდებით?

– ჰო, ჰო, ჰო, მატისს ამაღამ შვილი უნდა ეყოლოს! – 
აყივ ლდნენ ვიტრები, – წარმოგვიდგენია, ჭექაქუხილის 
ბავშვი რა გალეული და მახინჯი იქნება, ჰო ჰო, ჰო! 

გაბრაზებულმა მატისმა ისარი მოიმარჯვა და პირდა
პირ იმათ დაუმიზნა. მაშინ საზიზღარი ვიტრები უარესად 
აყივლდნენ და ბოროტი ხარხარით შორს, ხეების კენწე
როებისკენ გაფრინდნენ.

იმ დროს, როდესაც ლუვისი იწვა, მღეროდა და ბავშვს 
აჩენდა, მატისი კი ველურ ვიტრებს აფრთხობდა, ყაჩაღები 
დიდ დარბაზში ცეცხლს შემოსხდომოდნენ, ვახშმობდნენ 
და ვიტრებზე არანაკლებ ხმამაღლა ხორხოცებდნენ. რა
ღაცით ხომ უნდა შეექციათ თავი, სანამ ზემოთ, პატარა 
ოთახში, ბავშვი გაჩნდებოდა. თორმეტივე ყაჩაღი მოუთ
მენლად ელოდა პატარა არსების ამქვეყნად მოვლინებას. 
მათი ყაჩაღური ცხოვრების განმავლობაში მატისის ციხეში 
პირველი ბავშვი იბადებოდა!

ყველაზე მოუსვენრად სკალეპერი იყო.
– მე უკვე ბებერი ვარ, – ჩიოდა იგი, – მალე მოვათავებ 

ჩემს ყაჩაღურ ცხოვრებას. რა ბედნიერებაა, რომ ჩვენს 
ციხეში ახალი არსება იბადება! წარმოგიდგენიათ, ახალი 
პატარა ყაჩაღი! ეგებ, ინებოს ღმერთმა და ციდას გაზრდას, 
ყაჩაღთა ახალ მეთაურსაც მომასწროს!

სკალეპერმა სიტყვის დამთავრება ძლივს მოასწრო, რომ 
კარი გაიღო და დარბაზში სიხარულისგან გაბრწყინებული 
მატისი შემოვარდა, ყირა გაჭიმა და გიჟივით აღრიალდა:

– შვილი შემეძინა! არ გესმით? შვილი შემეძინა!
– გოგოა თუ ბიჭი? – იკითხა სკალეპერმა თავისი კუთ

ხიდან.
– ყაჩაღის ასული, ყველაზე მშვენიერი! – ისევ იყვირა 

მატისმა, – აი, ისიც!
მაღალ, თაღებიან კარში ლუვისი გამოჩნდა ჩვილით 

ხელში. დარბაზში სიჩუმე ჩამოვარდა.

– ყველაზე დიდ კათხებში ჩამოასხით ლუდი! – ბრძანა 
მატისმა, ლუვისს გოგონა ჩამოართვა და ყაჩაღების წინ 
ამაყად ჩამოატარა.

– შეხედეთ, შეხედეთ, რა ლამაზია! აი, ყაჩაღთა ციხეში 
დაბადებული ყველაზე ლამაზი ბავშვი!

მატისის ქალიშვილი წყნარად იწვა მამის მკლავებში და 
თვალებდაჭყეტილი შესცქეროდა მას.

– დარწმუნებული ვარ, ამ ბავშვს... – მატისმა ისევ ამა
ყად დახედა შვილს, – ...უკვე ესმის რაღაც რაღაცეები, 
მართალია, ჯერ ბევრი არა, მაგრამ მაინც საკმაოდ.

– რა უნდა დაარქვათ? – იკითხა სკალეპერმა.
– რონია, – თქვა ლუვისმა, – დიდი ხანია, გადავწყვიტე.
– ბიჭი რომ გაჩენილიყო? – გაუკვირდა სკალეპერს. 
ლუვისმა წყნარად და მშვიდად გახედა უხუცეს ყაჩაღს.
– რახან გადავწყვიტე, რომ ჩემს შვილს რონია რქმეოდა, 

ამიტომაც სწორედ რონია გაჩნდა, – თქვა მან და მატისს 
მიუბრუნდა, – გინდა, ახლა მე ავიყვანო?

მაგრამ მატისს ამის გაგონებაც არ სურდა, ჩვილი ხელში 
ეჭირა და აღფრთოვანებული ათვალიერებდა მის ნათელ 
თვალებს, პაწაწინა პირს, შავ ბუსუსებს თავზე, ციცქნა 
უმწეო ხელებს და სიყვარულისა და სიამაყისგან ბრწყი
ნავდა.

– შენ, ეი, პაწაწინა არსებავ, იცი თუ არა, რომ შენი ციც
ქნა ხელებით ჩემი გული გიჭირავს? – ნაზად დაუყვავა მა
ტისმა შვილს, – მე ამის ახსნა არ შემიძლია, მაგრამ ასეა, – 
დაუმატა მერე დაფიქრებულმა.

– ცოტა ხნით დამაჭერინე, რა? – შეეხვეწა სკალეპერი.
მატისმა ისე ფრთხილად ჩაუგორა ჩვილი მკლავებში, 

გეგონებოდათ, ოქროს კვერცხს აწვდისო.



– აი, ხელში გიჭირავს ყაჩაღთა მომავალი ბელადი, რო
მელსაც ასე ელოდი. ფრთხილად, არ დაგივარდეს, თორემ, 
იცოდე, მოგკლავ!

სკალეპერმა თავისი უკბილო პირით შესცინა პატარას.
– როგორი მსუბუქია! – წამოიძახა განცვიფრებით და 

რონია რამდენჯერმე შეათამაშა ჰაერში. 
შეშინებულმა მატისმა გოგო ხელიდან გამოსტაცა და 

აყვირდა:
– აბა, რას ელოდი, ჩერჩეტო! ღიპიან და წვერებიან ყა

ჩაღს ხომ არა?!
უცებ ყველასათვის ნათელი გახდა, რომ მატისის გულის 



მოსაგებად პატარას ძალზე სათუთად და ფრთხილად უნდა 
მოპყრობოდნენ; ცივი ნიავიც კი არ უნდა მიეკარებინათ 
მისთვის. ყველანი ახალშობილის ქებადიდებას მოჰყვნენ. 
სხვათა შორის, არა მარტო იმიტომ, რომ მატისის გული 
მოეგოთ – გოგონა მართლაც ძალიან საყვარელი და მო
მხიბლავი იყო. ყაჩაღებმა არაერთი უზარმაზარი ლუდის 
კათხა გამოცალეს რონიას პატივსაცემად. მატისი სიხა
რულისგან ფეხზე აღარ იდგა, დროდადრო თვალს თავის 
მკლავებში გატრუნული არსებისკენ აპარებდა და ნაზად 
უღიმოდა.

– წარმომიდგენია, ბორკა როგორ გამხეცდება, ამ ამბავს 

რომ გაიგებს, – ჩაიცინა მან, – იჯდეს ახლა თავის საზიზ
ღარ ბუნაგში და შურით კბილები აღრჭიალოს. აუ, რა 
ხმები იქნება ბორკას ტყეში! ალბათ, ველური ვიტრები 
და მაჯლაჯუნებიც კი ყურებს დაიხშობენ. დამიჯერეთ, 
ასე იქნება!

სკალეპერმა თავი დაუქნია და ჩაიხითხითა:
– აბა, რა! რაღა თქმა უნდა, ბორკა გაცეცხლებული იქნე

ბა. მატისს მემკვიდრე გაუჩნდა, ბორკას კი არავინა ჰყავს 
თავისი საქმის გამგრძელებელი, ამიტომ მისი ძლიერებაც 
ჩიბუხის კვამლს გაჰყვება!

– დიახაც! – დაეთანხმა მატისი, – ნამდვილად ასე იქნე
ბა, წყალი არ გაუვა! ბორკას შვილი არ ჰყავს და, ალბათ, 
არც ეყოლება.

ამ დროს თვალისმომჭრელმა ელვამ გაანათა არემარე 
და საშინელი გრუხუნი გაისმა. ისეთი შემზარავი ხმა იყო, 
მატისის მამაცი ყაჩაღებიც კი დაფრთხნენ და გაფითრ
დნენ, ხოლო სკალეპერი კუთხეში მიიყუჟა. რონიამ წამო
იტირა. ამან მატისი მეხის გავარდნაზე მეტად დააფრთხო.

– ჩემი შვილი ტირის! – აყვირდა იგი, – რა უნდა ქნას 
კაცმა, როცა ბავშვი ტირის?!

ლუვისი წყნარად მიუახლოვდა ქმარს, გოგონა გამო
ართვა და პირში ძუძუ ჩაუდო. რონია მაშინვე დაწყნარდა.

– ო, როგორ დაიგრუხუნა! – ჩაილაპარაკა სკალეპერმა, 
როცა თავადაც ცოტა დამშვიდდა, – დალახვროს ეშმაკმა, 
ნამდვილად მეხი ჩამოვარდა! წყალი არ გაუვა!

მეორე დილით ყველა დარწმუნდა, რომ სკალეპერი 
არ ტყუოდა. მეხი მართლაც ჩამოვარდნილიყო და მაღალ 
მთაზე აღმართული მატისის ციხე სახურავიდან ღრმა 
ჯურ ღმულამდე შუაზე გაეპო.

– რონია, საინტერესოდ იწყება შენი ცხოვრება. ნახე, 
რამხელა მეხი ჩამოვარდნილა! – უთხრა ლუვისმა შვილს, 
როცა ჩვილით ხელში უზარმაზარი ნაპრალის პირს მიადგა 
და გადამწვარი შემოგარენი მოათვალიერა. 

მატისი დაჭრილი მხეცივით ღრიალებდა. განა შეიძლე
ბოდა, მის მამაპაპისეულ, ძველისძველ ციხეს ასეთი საში
ნელება დასტყდომოდა თავს?!

მაგრამ ყაჩაღთა მეთაურს არ სჩვეოდა დიდხანს ცუდ 
გუნებაზე ყოფნა. ამიტომ ამჯერადაც მალე მოძებნა გა
მოსავალი.

– ძალიან კარგი. ამიერიდან ამდენი მიხვეულმოხვეული 
დერეფანი და ძველი სარდაფი აღარ გვექნება შესამოწმე
ბელი! გახსოვთ, ერთხელ სკალეპერი ციხის შემოვლაზე 
რომ წავიდა და ოთხი დღე აღარ დაბრუნებულა?

ამის გახსენება სკალეპერს სწორედაც რომ არ უყვარდა. 
დღემდე ვერ მიმხვდარიყო, რა დაემართა. მას ხომ მხოლოდ 
მატისის უზარმაზარი ციხის ზომები აინტერესებდა. უნდო

და, ყველა ტალანი შემოევლო და ყველა კუთხეკუნჭული 
მოეთვალიერებინა. გასავათებულმა და ცოცხალმკვდარმა 
ძლივს გამოიგნო გზა სვეტებიანი დარბაზისაკენ. კიდევ 
კარგი, ყაჩაღები ისე ღრიალებდნენ და უსტვენდნენ, რომ 
სკალეპერმა შორ მანძილზე გაიგონა მათი ხმა, თორემ, 
ალბათ, ვერასოდეს გამოაღწევდა სამშვიდობოს.

– მთელ ციხეს მაინც არასოდეს ვიყენებდით, – თავის 
დამშვიდება განაგრძო მატისმა, – ჩვენ ძველებურად ვი
ცხოვრებთ ჩვენს ოთახებსა და დარბაზებში. საბედნიე
როდ, კოშკის დიდი დარბაზი ჩვენს მხარეს მოხვდა, ეს 
კი გადასარევია! გულდასაწყვეტი მარტო ის არის, რომ 
ტუალეტის გარეშე დავრჩით. დალახვროს ეშმაკმა! ტუა
ლეტი ნაპრალის მეორე მხარეს დარჩა და ძალიან მეცო
დება ყველა, ვისაც თავის შეკავება მოუწევს, სანამ ახალს 
გავმართავთ.

ეს საკითხიც მალე მოაგვარეს და მატისის ციხეში ცხოვ
რება ძველებურად გაგრძელდა. განსხვავება მხოლოდ 
ის იყო, რომ ერთი ახალი ბინადარი შეემატათ – ციცქნა 
გოგონა, რომელმაც, ლუვისის აზრით, მატისი და მისი ყა
ჩაღები საოცრად გულჩვილნი და ლმობიერნი გახადა. ეს 
ერთგვარად უხდებოდა კიდეც ყაჩაღების უხეშსა და თა
ვნება ბუნებას. ცოტა უჩვეულო სანახავი კი იყო, თორმეტი 
ყაჩაღი და მათი ბელადი პატარა გოგონას სიყვარულით 
რომ დასტრიალებდნენ თავს. ამასობაში რონიამ ნელნე
ლა ხოხვა დაიწყო, სვეტებიან დარბაზს გარშემო უვლიდა, 
ხოლო ყაჩაღები ისეთი აღტაცებით დასდევდნენ უკან, 
გეგონებოდათ, ქვეყნად ამაზე დიდი საოცრება ჯერ არ 
უნახავთო. ცოტა ხანში რონია უკვე ყოჩაღად დახოხავდა 
და ხოხვისას ისე სასაცილოდ იხმარდა მარჯვენა ფეხს, 

რომ ამის შემხედვარე ყაჩაღების აღტაცებას საზღვარი 
არა ჰქონდა.

– ყველა ბავშვი სწავლობს ხოხვას, ამაში განსაკუთრე
ბული არაფერია, ამიტომ ნამდვილად არ ღირს, მამამისმა 
ამქვეყნად ყველაფერი დაივიწყოს და მთელი დღეები უკან 
სდიოს. თქვენ იმდენს იზამთ, რომ ბორკა მატისის ტყეშიც 
დაიწყებს ყაჩაღობას, – ბრაზობდა ლუვისი, როცა ყაჩა
ღები უდროო დროს შემოცვივდებოდნენ ხოლმე სახლში 
მხოლოდ იმიტომ, რომ ენახათ, თუ როგორ ხოხავდა რონია 
ან როგორ მიირთმევდა ფაფას.

მაგრამ მატისს არაფრის გაგონება არ სურდა.
– ჩემო რონია, ჩემო პატარა მტრედო! – აყვირდებოდა 

იგი, როცა რონია ხოხვახოხვით შეეგებებოდა ზღურბლზე 
გამოჩენილ მამას. შემდეგ კი, თავისი ყაჩაღებით გარშემო
რტყმული, დაისვამდა გოგონას მუხლზე და ფრთხილად 
აჭმევდა, თუმცა, მოუხეშავი მეთაური ნახევარ საჭმელს 
მაგიდაზე ღვრიდა. ყაჩაღები თვალმოუშორებლად, დიდი 
ინტერესით შეჰყურებდნენ ამ სანახაობას  და მათ აღტა
ცებას საზღვარი არ ჰქონდა. 

ერთხელ, რონიამ კოვზს ხელი აჰკრა და ფაფა მატი
სის გაბურძგნილ წარბებს თოვლივით დაედო. ყაჩაღებმა 
ისეთი ხორხოცი ატეხეს, რომ რონია შეშინდა და ტირილი 
მორთო, მაგრამ მალევე მიხვდა, რაღაც სასაცილო ჩავიდი
ნეო და კიდევ და კიდევ გაიმეორა. ყაჩაღები მხიარულად 
იკრიჭებოდნენ, მატისი კი, მართალია, გულში ბრაზობდა, 
მაგრამ არაფერს იმჩნევდა და მოთმინებით იტანდა შვილის 
სიანცეს. მისი აზრით, ყველაფერი, რასაც რონია აკეთებდა, 
მოწონებასა და აღფრთოვანებას იმსახურებდა, თვითონ 
გოგონას კი დედამიწის ზურგზე ბადალი არ ჰყავდა. 


